
 

 

 

 

 

Mae pethau wedi newid yn syfrdanol ers i mi ysgrifennu’r cylchlythyr diwethaf! Mae’r bythefnos 

ddiwethaf wedi bod yn wythnosau mwyaf ansicr a heriol fy ngyrfa hyd yn hyn a dwi’n siwr fod 

rhan fwyaf ohonoch yn rhannu’r teimladau hyn wrth ystyried eich swyddi a’ch bywydau. Er 

hyn, mae’n bwysig bod yn bositif. Bydd y cylchlythyr hwn yn cynnwys gwybodaeth am y feirws 

ond byddaf hefyd yn rhannu ychydig o bwyntiau positif gyda chi.   

 

Hoffaf ddechrau gyda newyddion cadarnhaol a’ch atgoffa am rai o lwyddiannau o 

ddechrau’r mis.  

Ar ddechrau’r mis, cafodd disgyblion Dosbarth Mr Richards a Mrs Turner 

alwad Skype gyda Elle Alexander, pensaer yn Llundain. Roedden wedi 

paratoi cwestiynau i ofyn iddi, cyn cael manylion sialens. Y sialens oedd 

creu tŷ cynaliadwy. Oherwydd yr amgylchiadau nid ydynt wedi llwyddo 

i gwblhau’r sialens yma. Ond rydym wrthi yn ystyried ffyrdd i’r disgyblion 

wneud hyn gartref a gyrru eu dyluniadau i Elle gael dewis enillydd.  

 

Mwynhaodd dosbarth Mrs Turner a Mr Richards gymryd rhan mewn 

perfformiad gyda Symphonia Cymru ac ysgolion eraill ar opera 

Beethoven Fidelio yn Theatr Hafren. Roedd yn wych gweld gwaith celf 

blynyddoedd 5 a 6 yn cael ei ddefnyddio fel rhan o’r set. Diolch i 

Ymddiriedolaeth Cerddoriaeth Canolbarth Cymru a Hilary a Graham 

am drefnu popeth. Diolch i Gyngor Celfyddydau Cymru am y grant i 

dalu am y bws. 

 

Unwaith eto cawsom ddiwrnod o hwyl i ddathlu Diwrnod y Llyfr. Fe wisgodd y disgyblion a staff 

fel eu hoff gymeriad neu awdur.  

 

Ar Ddydd Gwener 6ed o Fawrth aeth plant a rhieni ar drip i Stadiwm 

Wrecsam i wylio Merched Cymru v Mercher Estonia. Roedd yn noson 

wych a chanlyniad da o 2-0 i Gymru.  

 

Ar Fawrth y 10fed cynhaliwyd ein Eisteddfod Ysgol flynyddol. Cawsom 

ddiwrnod bendigedig ac roedd yn wych gweld disgyblion yn cymryd rhan mewn gwahanol 

gystadlaethau. Bob blwyddyn rydym yn gwobrwyo’r tŷ gyda’r 

cyfanswm mwyaf o bwyntiau. Am yr wythfed tro, Rhaeadr enillodd 

y gwpan. Fe gyflwynwyd y gwpan i gapteiniaid blwyddyn 6 gan y 

beirniaid Mrs Rona Morris a Mrs Linda Thomas. Rydym yn ddiolchgar 

iawn iddynt am ddod i feirniadu’r cystadlaethau. Roeddem hefyd 

yn gwobrwyo unigolion. Fe aeth rhain i Osian T Gethin J am 

ymdrech a Millie HC enillodd y wobr am y cyfanswm mwyaf o 

bwyntiau unigol.   

  

Tra roeddem ni yn mwynhau’r Eisteddfod fe aeth Miss Watkins i gynrychioli’r ysgol mewn 

digwyddiad digidol Hwb yn Llandudno yng Ngogledd Cymru. O achos ei gwaith gwych yn 

defnyddio TGCh, yn enwedig Minecraft, cafodd Miss Watkins ei gwahodd i gyflwyno’r gwaith 

mae hi wedi bod yn gwneud gyda’r disgyblion i athrawon eraill. Cafodd Miss Watkins ddiwrnod 

gwych yn cyflwyno ond hefyd cafodd ei sbarduno gyda syniadau i ddefnyddio yn yr ysgol.  

 

 

 

Yn gala nofio WASPS yn Trallwm, cawsom ganlyniadau cadarnhaol. Daeth Lowri Suckley-Jones 

yn 3ydd yn y cefn, Jack Klages yn 2il yn y broga a 3ydd yn rhydd,  Seren Davies 3ydd yn broga 

a fe ddaeth bechgyn blwyddyn 5 a 6 (Jack, Aled, Osian a Ellis) yn 3ydd yn y ras gyfnewid.  

Cylchlythyr Mis Mawrth 



 

Ar Ddydd Gwener Mawrth 13eg, roedd yn ddiwrnod Sport Relief, felly 

fe baratodd y Cyngor Chwaraeon brynhawn o weithgareddau 

corfforol gan gynnwys dawnsio, rownderi a dodgeball. Daeth y 

disgyblion i’r ysgol mewn dillad chwaraeon a fe gasglwyd £60 tuag 

at BBC Sport Relief. Diolch am eich cefnogaeth.  

 

Hefyd ar Ddydd Gwener y 13eg, roedd digwyddiad Celf a Chrefft yr Urdd yn parhau er i’r 

Eisteddfod ei hun gael ei ohirio. Aethom a llawer o waith gwych y disgyblion ac roedd nifer o 

wobrau. Gweler ein tudalen Facebook neu’r wefan i weld yr enillwyr.  

 

Daeth PC Gayle i mewn yn ystod yr wythnos olaf i siarad gyda blwyddyn 6 am ecsbloetiaeth 

plant. Roedd y disgyblion wedi gwrando’n wych a wedi mwynhau’r gweithdy gan ddysgu 

negeseuon pwysig iawn.  

 

Tuag at ddiwedd y tymor, roedd Dosbarth Mr Richards a Dosbarth Mrs Turner yn astudio llyfr 

Kensuke’s Kingdom gan Michael Morpugo. Roedden yn gwneud tasgau ysgrifennu amrywiol 

a dechrau ysgrifennu stori. Mae rhai wedi parhau gyda hyn fel rhan o’u dysgu adref. Yn 

Gwyddoniaeth, roedd y ddau ddosbarth yn astudio grymoedd ac ymchwilio ffrithiant.  

 

Parhaodd Dosbarth Miss Watkins eu gwaith ar y thema ynysoedd drwy 

ddefnyddio’r ardal chwarae rôl i ddysgu am fôr-ladron. Maent hefyd wedi 

bod yn dysgu am losgfynyddoedd, gan ddefnyddio Merge Cube i weld tu 

mewn llosgfynydd ac ail-greu yn Minecraft.  

 

Mae Dosbarth Mrs Evans wedi bod yn dysgu am Barti Ddu, creu posteri a 

phortread. Maent hefyd wedi bod yn dysgu am Sri Lanka, ble roedd Mrs 

Owen yn byw, a blasu gwahanol fwydydd. Maent wedi defnyddio j2e i 

dynnu llun ynys eu hunain. 

 

 

 

COVID-19  

 
Ers cau ar Ddydd Gwener Mawrth 20fed, mae yna wedi bod datblygiadau ym myd addysg ac 

yn ein bywydau bob dydd. Mae hyn wedi creu heriau i ni gyd ond mae’n bwysig cadw’n bositif 

a chreu rhyw fath o normalrwydd ar gyfer ein hunain a’r disgyblion drwy’r adeg anodd yma.  

 

Mae wedi bod yn wych gweld llawer o ddisgyblion yn cymryd rhan yn addysg adref mewn 

gwahanol ffyrdd. Rydym wedi mwynhau gweld y gwaith mae’r disgyblion wedi bod yn 

gwneud. Rydym yn darparu platfform ar-lein drwy Microsoft Teams ble mae tasgau yn cael eu 

gosod ers cau ar y 20fed. Mae llawer wedi bod yn defnyddio hwn , ond rydym yn falch i’r 

disgyblion fod yn gwneud rhywbeth. Mae Microsoft Teams yn darparu rhywle i gael tasgau 

ond hefyd yn ardal i allu rhyngweithio gyda ffrindiau ac athrawon. Os nad ydych wedi bod 

arno eto, rydym yn argymell yn gryf i chi roi cyfle i’ch plentyn wneud os yn bosib.  

 

Ar Ddydd Gwener Ebrill 3ydd roeddem fod i orffen am wyliau’r Pasg hyd at Ebrill 21. Yn 

nhermau addysg, bydd y cyfnod hwn yn parhau i fod yn ‘wyliau’ ar gyfer disgyblion a staff. 

Felly yn ystod y cyfnod hwn, ni fydd athrawon yn darparu tasgau rheolaidd i’r disgyblion. Mae 

yna ddigon o weithgareddau i deuluoedd wneud gyda’i gilydd, felly rwy’n awgrymu i chi 

wneud y mwyaf o’r amser hwn, gan gadw’n ddiogel a dilyn canllawiau NHS a’r llywodraeth.   

 

Ar hyn o bryd, nid oes dyddiad dychwelyd i’r ysgol. Yr hyn sy’n glir fodd bynnag yw na fyddwn 

yn dychwelyd yn ôl i’r ysgol ar ôl gwyliau’r Pasg. Felly ar Ebrill 12fed, mi fydd athrawon yn 

parhau gyda’r ddarpariaeth ar-lein i wneud yn siwr fod disgyblion yn parhau gyda rhyw fath 

o addysg. Fel y nodwyd uchod, y ffordd gorau i wneud hyn yw drwy Microsoft Teams. Dwi’n  

deall nad yw hyn yn bosib bob tro oherwydd trafferth gydag offer TGCh felly mi fyddwn yn 

cysylltu gyda rheini sydd heb gael mynediad i weld os oes angen cymorth i addysgu adref.  

 

 



Mae’n bosib ebostio unrhyw waith i office@llanrhaeadr.powys.sch.uk. Bydd mwy o 

wybodaeth am hyn cyn diwedd gwyliau’r Pasg.  

 

Hoffwn daro sylw i’r ddogfen bwysig a gafodd ei rhyddhau ar eich cyfer gan Cyngor Sir Powys. 

Mae’n cynnwys nifer o ffyrdd i gefnogi chi a’ch plentyn yn ystod yr adeg anodd hwn. Mae’r 

ddogfen wedi ei atodi i ebost ParentMail gyda’r cylchlythyr yma. 

 

Rydym hefyd yma i’ch cefnogi drwy’r adeg ansicr hwn. Rwyf wedi siarad gyda rhai ohonych 

ar y ffôn a thrwy e-byst dros y bythefnos diwethaf. Mae modd cysylltu gyda ni ar 

office@llanrhaeadr.powys.sch.uk unrhyw adeg. Does run cwestiwn yn un gwirion!  

 

Hoffwn eich atgoffa o’r Hwb Argyfwng Gofal Plant yn Llanfyllin ar gyfer plant 4-16 oed ac yn 

Llanymynech ar gyfer plant 0-4 mlwydd oed. Mae’r Hwb yma yn darparu gofal plant ar gyfer 

rheiny gyda dim opsiwn arall tra eu bod yn gweithio i ddarparu gwasanaethau allweddol. 

Mae hefyd ar gael i blant bregus. Mae prydau am ddim ac mae cludiant yn gallu cael ei 

drefnu i gludo plant yno ac yn ôl. Mae’r ffurflen i rhieni yn cael ei ryddhau bob Dydd Mawrth 

ac mae’n rhaid cael ei lenwi erbyn 3y.p Dydd Mercher. Os ydych yn cael unrhyw drafferth 

neu gydag unrhyw gwestiynau, cysylltwch â ni.  

 

Byddaf yn parhau i ddiweddaru rhieni wrth i ni symud ymlaen. Bydd yn debygol i fod yn 

ddiweddariad wythnosol os na fydd unrhywbeth pwysig i rannu yn uniongyrchol.  

 

Yn y cyfamser, arhoswch adref a byddwch yn ddiogel. Mae’n amser ansicr i ni ond mae’n 

bwysig i ni gyd chwarae ein rhan ble yn bosib. Mae’n mynd i fod yn ambell fis anodd, ond mi 

fyddwn yn ôl yn gryfach ar ddiwedd hyn.  

 

Diolch i’r rheiny sydd wedi gyrru negeseuon caredig i mi a’r staff. Maent yn cael eu 

gwerthfawrogi’n fawr iawn.  

 

Fe orffennaf gyda dyfyniad o gerdd a ddarllenais yn ddiweddar:  

 

 

“It all feels a little strange today, not just for you, but for me, 

It won’t be like this forever, my love, just you wait and see” 

 
Cofion, 

 

Mr Jonathan Richards 

